
Tsi Wá:ton tsi Enskarihwahserón:ni - Tsi Niká:ien Rati’terón:tahkwe ne 
Ronnonkwehón:we Tsi Ionteweiénsta Ronwati’terontáhkhwa 

 o’nikonhráksen tsi nihonwatiierà:se      
           ne ratiksa’okòn:a iahonwanaténniehte 
Ronnonkwehón:we Tsi Ionteweienstáhkhwa 
Ronwati’terontáhkhwa.

Sénha karì:wes tsi ní:ioht ne énska tewen’niáwe 
niiohserá:ke, sénha ronakiohkowá:ne tsi ní:ioht ne 
150,000 nihá:ti ne ronnonkwehón:we ratiksa’okòn:a 
Ronnonkwehón:we Tsi Ionteweienstáhkhwa 
Ronwati’terontáhkhwa ia’tehonatohétston.  
Wa’thonwatikháhsi ne ratiksa’okòn:a tánon 
raotihwá:tsire tánon tsi ratinakerahtsherá:ke. 

1870 shiiohseraténion, ne ahatíhsere ne 
kakoráhtshera tsi entà:on iá:ken enhontéweienste 
ne ronnonkwehón:we ratiksa’okòn:a, kakoráhtshera 
tahontáhsawen ne tsi ionteweienstahkhwaniónhkwa 
wahonwati’teron. Teiorì:wake rotirihwaién:tahkwe 
tsi wahonwati’teron ne tsi ionteweienstáhkhwa.  
É:ren ahonwatiia’tenhá:wihte tsi ratì:teron 
tánon ahonwatiia’tón’neke kahwatsirà:ke tánon 
tsi nihotirihò:ten tánon aónskon akará:kewen 
tsi ronnonkwehón:we. Ne ón:ni eh nahatí:iere 
né:e tsi sénha ehtà:ke wahonión:ni tsi ní:ioht 
tsi thonnehtáhkhwa tánon tsi nihotirihò:ten ne 
Ronnonkwehón:we. Tho ní:ioht tsi tehonwatikà:nere 
tsi iah sha’tenonáthe ne ratihnarà:ken.  
Kwah ohrihwí:io tsi wahonnì:ron “Sé:rio tsi 
Ronnonkwehón:we ne Ratiksa’okòn:a”. Òn:wa 
wenhniseraténion, iakwaién:tere’s tsi iah tetkaié:ri tsi 
nikaié:ron. Kwah í:ken tsi wa’akhikaré:wahte tánon 
iah eh teionkwarihò:ten tsi tewanakerahtsherá:ke.  

Énska tewen’niáwe tánon áhsen niwáhsen tékeni 
tsi ní:kon tsi ionteweienstahkhwaniónhkwa 
kakoráhtshera ratikária’kswe Ontariióhne nón:we.  
Iah ne Newfoundland, New Brunswick tánon Prince 
Edward tsi Tkawè:note nón:we. Thò:rha akwé:kon 
tehotiienawà:kon ne Anglican, Tehatiiahsonthà:ke, 
Presbyterian tóka’ ni’ Tekaiewà:kon Tsi 
Ononhsatokenhtì:ke (United Churches). Koráhne 
Raotikoráhtshera wahatinonhsonniánion 
tsi ionteweienstahkhwaniónhkwa tánon 
khiahonwatiia’ténhawe ne ratiksa’okòn:a iotkà:te 
í:non tsi nón:we nihati’terón:tahkwe. Iah teioiánere 
tsi nón:we nahonwati’teron, iah teioiánere tsi 

ní:ioht tsi wahonwatí:nonte tánon iah teioiánere 
tsi ní:ioht tsi tahonwatí:ien ne atsherónnia.  
Akwé:kon wahonwatíhkhwa ne raotihwá:tsire 
raotinoronhkwáhtshera tánon wahonwatiia’tón’neke 
tsi ratinákere. Wahatiianerenhserón:ni tsi iah 
thaón:ton ahontá:ti tsi nihatiwennò:ten tánon iah 
thaón:ton ahonterihwahténkia’te tsi nihotirihò:ten 
ne tsi ionteweienstahkhwaniónhkhwa ne Koráhne 
rati’terón:tahkwe Ronnonkwehón:we, Othorè:ke 
Ratínakere (Inuit) tánon Métis. Iorihwáksen tsi 
ronakiá’ke ne ratiksa’okòn:a tho iahonníheie tánon 
iah nenwén:ton kheshó:ti tsi nón:we ratinákerehkwe. 

Ó:nen ratiién:tere’s ne kakoráhtshera tsi na’ká:iere 
ne Ronnonkwehón:we Tsi Ionteweienstáhkwa 
Ronwati’terontáhkhwa aoianerénhsera tánon 
tsi é:so wa’kahétkenhte ne Ronnonkwehón:we 
tsi nihotirihò:ten tánon tsi nihatiwennò:ten.  
Ronakia’ke wahonnì:ron tsi ion’wesénhne tsi 
rati’terón:tahkwe ne tsi ionteweienstáhkwa, 
ne’k tsi sénha ronakiohkowá:nen wahonnì:ron 
tsi wahonwati’nikonhrakaré:wahte, 
wahonwatinonwenhserário tánon 
wahonwanatsté:riste, iah tha’tehonwatihsniè:on 
ne ratiksa’okòn:a tánon wa’thonwatikháhsi 
ne raotihwá:tsire né:e tsi iah 
tehotiianerenhseraién:tahkwe ne thé:nen nahotiié:ren.  

Tsi nihonwatiierà:se Ronnonkwehón:we Tsi 
Ionteweienstáhkwa Ronwati’terontáhkhwa shé:kon 
é:so tehoti’nikónhare nòn:wa wenhniseraténion tsi 
rati’nákere.  

Kwah í:ken é:so tsi roti’satstenhserá:ien tóhka 
na’teiohshénhserote nihá:ti ne onkwehshòn:a 
wahatihthá:rahkwe tsi nahotiià:tawen tánon tsi 
niió:re tsi wahonwatiié:sahte. Ió:ken tsi niió:re tsi é:so 
roti’satstenhserá:ien tánon tsi rotiren’hà:on tsi ní:ioht 

aonsahontkwatá:ko. Iohà:ten tsi ronakiohkowá:nen 
iah teshón:ne’s nòn:wa wenhniseratténion tánon 
wahonníheie ohén:ton tsi niió:re ahonathontè:on 
aón:skon tsi rón:ton enshatirihwahserón:ni ne 
Koráhne Raotikoráhtshera.  

Wahatiién:tere’ne ne kakoráhtshera tsi iah tehón:ton 
tsi enshatirihwahserón:ni aorì:wa wa’tká:tahste ne 
aonsahontkwatá:ko tánon aonsakarihwahserón:ni.   
Ne òn:ni, akwé:kon ne Ratikorahró:non tánon Koráhne 
Raotikoráhtshera, sewahén:ton ténkta’ne, kèn:tho 
nón:we tsi iakwaianerenhserón:nis kanónhskon tánon 
aonsakerihwahserón:ni tsi nahotiié:ren ne Kaná:ta 
(Canda) tsi rotiianerenhserón:ni ahonwati’teron 
ne ratiksa’okòn:a Ronnonkwehón:we Tsi 
Ionteweienstáhkwa Ronwati’terontáhkhwa. 

Tsi nihá:ti ne thò:rha 80,000 shé:kon ronnónhnhe 
ne iehati’terón:tahkwe tsi ionteweienstáhkwa, 
tánon akwé:kon ne kahwatsire’shòn:a tánon tsi 
ratinakerahtsherá:ke, Koráhne Kakoráhtshera ó:nen 
kaién:tere’s tsi iah tetkaié:ri tsi wahonwatiia’tón’neke 
tsi ratì:teron tánon iákwere aonsaiakwarihwahserón:ni 
tsi eh niionkwaié:ren. Ó:nen wa’akwattóke 
tsi wa’kiakhikháhsi ne ratiksa’okòn:a tánon 
raotihwá:tsire, tsi iah teionkwaienterè:on tsi 
enhatikwé:ni ne Ronnonkwehón:we tahonwatíhsnie 
ne ronwatiio’okòn:a tánon tsi wa’kiakwarénia’te ne 
kanen’shòn:a ahatíhsere na’teiotere’será:ne, tánon 
iakwahská:neks aonsaiakwarihwahserón:ni tsi eh 
niionkwaié:ren. Ó:nen wa’akwáttoke tsi sótsi iotkà:te 
wahonwatiié:sahte ne ratiksa’okòn:a tánon iah 
teiorihwató:ken tsi ní:ioht tsi ronwati’nikòn:rarahkwe 
tánon iákwere aonsaiakwarihwahserón:ni tsi iah 
tha’tekwahsniè:on. Iah ne’k ne tha’tesewatohétston 
shisewaksa’okòn:a ne’k tsi wesewawiraién:ta’ne 
tánon iah tesewakwénion ne taietshihsnié:on ne 

ietshiio’okòn:a ne tóhsa ne shà:ka tha’tahontóhetste 
tánon ne iákwere ne aonsaiakwarihwahserón:ni tsi eh 
niionkwaié:ren.   

Sótsi karì:wes ó:nen sewahnenhsà:ke shikáhere ne 
iókste.  Ne tkaié:ri tsi í:i onkwá:wen tsi iókste tsi 
Tewakoráhtshera. Iah káneka teionáktote ne Kaná:ta 
(Canada) nón:we ne eh nika’nikonhrò:ten’s tsi 
niká:ien ronaterien’tatshénrion ne Ronnonkwehón:we 
Tsi Ionteweienstáhkwa Ronwati’terontáhkhwa 
ne kátke’k aonsontónhete. Ó:nen karì:wes tsi 
náhe shisewaio’tákie ne aetsisewatkwatá:ko tsi 
nisewaia’tawèn:en tánon enkwakia’tahnhahse.  
Kaná:ta (Canada) Raotikoráhtshera iákwere 
aonsaiakwarihwahserón:ni tsi niió:re tsi iah 
tetkwahnhè:on tánon iakwari’wanóntha ne 
aesewaié:na ne Tsionkwehón:we sewèn:teron 
Kanatakónhshon nón:we tsi niió:re tsi iah 
tekwaia’takenhnhà:on. 

Tsi ionkwaio’tákie aetsisewatkwatá:ko, 
aonsakarihwahserón:ni tánon akarihwaienawá:kon 
tsi niio’nikonhráksen tsi nihotiia’tawèn:en tsi 
iahonwanaténniehte Ronnonkwehón:we Tsi 
Ionteweienstáhkwa Ronwati’terontáhkhwa, 
tsi wahonterihwahserón:ni ne ahatirihwaié:na 
Ronnonhkwehón:we Tsi Ionteweienstáhkwa 
Ronwati’terontáhkhwa kariwíson kiotáhsawen 
Seskehkó:wa 19 shískare, 2007 shiiohserá:te. 

Né:e wahatirihwísa tsi wahonnikiohkón:ni 
Ronnonkwehón:we Tsi Ionteweienstáhkhwa 
Ronwati’terontáhkhwa Tsi Tewarihwí:iohste tánon Tsi 
Tewarihwahserón:ni. Tsi nonakiohkón:ni thiká:te tsi 
ronwatinaktotá:ni ne ahatiweientéhta’ne ne akwé:kon 
Korahró:non tsi kaianerénhsera ne Ronnonkwehón:we 
Tsi Ionteweienstáhkhwa Ronwati’terontáhkhwa.  
Iorihwató:ken tsi ohén:ton nienkahawíhten tsi 
na’tetewátere ne Ronnonkwehón:we tánon 
Ratikorahró:non, tsi niionkwakarò:ten tsi 
nikionkwé:non, taetewataterihwakwénienhste 
tánon tewahská:neks ne skátne ohén:ton niaétewe 
né:e tsi á:se tsi tsionkwa’nikonhraién:ta’s tsi 
kahwatsirahní:ron, kanakerahtsherahní:ron 
tánon ka’sátste tsi niionkwarihò:ten ienká:iehste 
ne tewakwé:kon sénha aetewa’sátste’ne tsi 
tewanakerahtsherá:ke. 

II

Ohiaríha 11 shískare, 2008

Koráhne Kakoráhtshera Raotirihwà:ke
Thorihwaieri’kó:wa Rakó:ra Harper,

Kaná:ta Raotikó:ra 

